
ஆனால் ஜவஹர் இடித்துக் கூறிய உள்ளத்திற்கு தகுந்த பதிலடி கொடுத்தார்.

“போகட்டும், போகட்டும் ! எல்லாமே போகட்டும் ! இதுவும் போகட்டும். இன்னும் இருந்தால் அதுவும் போகட்டும். இந்த நாட்டிலே கோடிக்கணக்கான மக்கள் வறுமையில் வாடும்போது எனக்கு மாத்திரம் எதற்கு வீடு' எனக்கு மாத்திரம் எதற்கு சோடா? வேண்டாம், வேண்டவே வேண்டாம்; போகட்டும். அப்போது தான் நான் உண்மை ஏழை மக்களின் பிரதிநிதியாக முடியும். ஏழை மக்களின் பொருட்டு பாடுபட இயலும்' என்ருர் ; மனம் தேறினார்.

அது சரி, ஆனந்த பவனத்தை எதற்காக சீல் வைக்க வேண்டும்? சர்க்காருக்குச் செலுத்த வேண்டிய வருமான வரிக்காக,

பெரிய நேரு இருந்த காலத்திலே அவர் செலுத்த வேண்டிய வருமான வரி பாக்கி இருந்தது. அதைச் செலுத்துமாறு நோட்டீஸ் அனுப்பியது அரசாங்கம்.

ஜவஹர் என்ன செய்தார்? வரி கொடுத்தாரா? இல்லை வரி கொடுக்க மறுத்தார்.

"வரி கொடாதே’ என்று மக்களுக்குச் சொல்லிவிட்டு

தான் மாத்திரம் வரி செலுத்தினால் அது முறையாகுமா ? எனவே, வரி கொடுக்க மறுத்தார்.

வரி வசூல் செய்வதற்காகத்தான் ஆனந்த பவளத்தை ஜப்தி செய்ய எண்ணியது அரசாங்கம். ஆனால் அவ்வாறு ஜப்தி செய்யவில்லை. காரணம்?

ஜவஹரின் கார் இருந்தது. அதை ஜப்தி செய்து கொண்டு போனார்கள். ஏலம் போட்டார்கள்.

